
 1 

莫雲漢詩詞選錄 

 
陽山行 五絕十四首 並序 (1993) 

陽山縣，位處粵北山區，山石巉峙，儼有陽朔之勝。然其地質為石灰巖，耕土不

多，水源不足，民生不善，教育不興，為全國貧困縣之一。余隨「苗圃行動」(資
助國內教育之香港慈善團體)往訪縣之東山鄉，居鄉數日，所見皆破宅旱田，物

資奇缺，校舍殘暗，教材簡陋。又因無交通工具，學童有須赤足攀山越嶺始能上

學者。噫，天道不均，夫復何言，因賦五絕十四首以抒感。 
 
一涉陽山境。奇峰青突兀。驅車破疏林。疑渡灕江筏。 
 
灕江澄照影。此地障蠻煙。韓公歸去後。沉寂更千年。(唐貞元十九年關中天旱人

飢，韓愈上疏請緩租稅，專政者惡之，貶為陽山令。縣中有河名連江，又名湟水，愈時以

釣魚渡日。) 
 
抗疏貶南荒。投竿湟水側。甘鮮不忍嘗。歲旱連天北。 
 
既惜關中旱。陽山且困窮。誰憐千載後。蕪翳復相同。(韓愈〈送區冊序〉：「陽山，

天下之窮處也。」) 

 
山區聚鄙郊。瘠畝橫窮谷。步步石灰巖。歲終餘包穀。(包穀，即玉蜀黍。其地貧

瘠，只能種植玉蜀黍，以之糊羹而食。) 
 
包穀聊充腸。幾家能飽暖。尤慳數卷書。腹笥憐貧儉。 
 
伐柯結敝廬。聊作閭閻塾。賴以啟童蒙。書聲斷還續。 
 
破磚承棟樑。室暗牆危岌。壁罅便偷光。掩門風雨入。 
 
徑道勤趨步。崎嶇赤足勞。天教窮歲月。心志苦兒曹。 
 
上蒼胡不仁。薄此丘墟里。田舍隱荒巖。無人會生死。 
 
王道不行久。養生有憾無。奪時經十載。頒白負於塗。 
 
十載餘蕪穢。借盆插嫩枝。向來悲失溉。嫋嫋欲枯時。 

疊翠鬱蒼蒼。群山何媚秀。新苗滿圃青。卻待春風透。 
 
我徂幽僻鄉。原作清狂客。來日意欣欣。別時情惻惻。 

 
 
    嘗西餐有感戲賦 
箸讓刀叉歷百年。常餐羶肉更冰鮮。只傷飢飽懸殊甚。大眾猶爭食飯權。 
 
 

壬午(2002)年初四,金湖酒樓與鳴皋社諸君茶聚,心青兄攜示超明兄 
加國來詩,中有「書劍飄零無好夢,儒冠未許上高枝」句,惻然感賦 
一絕奉答 

聞說儒冠一例傷。金湖啜茗悵詩腸。春詞唯借東風送。艷蕊總留雪後香。 
 
 
    口罩謠 十首並序 

癸未年(2003)上巳前後，瘟疫流行，名曰非典型肺炎。世界各地，皆蒙其害，而

香港受災最重，致病而死者頗多。人紛備口罩掩面，僅露雙目，以防飛沫見侵。

有醫護人員雖備口罩，亦受傳染，其嚴厲恐怖可知也。 
 
有口卻難言。欲言不敢喧。喧而誰願聽。為恐病之源。 

 
咳唾成珠玉。古人竟我欺。如今淪疫種。掩面蹙雙眉。(《晉書‧夏侯湛傳》：「咳

唾成珠玉。揮袂出風雲。」) 
 
不用抱琵琶。芙蓉已半遮。縱含羞與憤。難表意些些。 

 
知心原不易。知面竟尤艱。道路相逢急。笑啼一一慳。 

 
一朝歸上古。老氏小邦城。來往無言說。好聞雞犬聲。(老子有「小國寡民」之議，

謂：「鄰國相望，雞犬之聲相聞，民至老死，不相往來。」) 
 
更似周王厲。忽來弭謗嚴。苛條猶未立。先試道相瞻。(周厲王無道，國人謗焉。

王使衛巫監而殺之，國人乃莫敢言，道路只以目視而已。今基本法「廿三條」立法在即，

港人正憂慮在此。) 
 
對面猶千里。人情障片紗。何當濡以沫。一路放心花。 

禪門指本心。何必立言說。眉目況傳情。相知懷內熱。 
 
幸有靈魂在。時危辨濁清。且留青白眼。來對世間情。(西諺：「眼睛為靈魂之窗」) 

 
療疾翻沾疾。相憐忍自憐。回春仁有術。一念化仙涎。 

 

 

壬辰(2012)開春超明先生加國傳詩〈憶昔香港金湖酒家春茗〉云云 
謹和韻以報並柬心青先生榮歡先生 

春風如約又重回。泛起金湖灩灩杯。旨茗甘醪將暖送。桃花楓葉願常開。遙波但

惜歸波杳。短夢還邀舊夢徊。何日儒冠高有價。江山殷待濟時才。 
 

 
    臨江仙 題扇 

水榭花搖陂草亂。涼波輕蘸清芳。臨風羈鳥戀斜陽。蘅皋目斷。何處是瀟湘。  紅
影綠陰迷舊浦。長空煙靄茫茫。絲絲垂柳欲飄黃。采蓮人在。放棹入滄浪。 
 
 
    長相思 觀電視播映台灣老兵回東北故鄉探親實錄感賦四闋(1988) 

山一方。水一方。各在天涯空自傷。想家情更狂。  血盈腔。淚盈腔。恩怨一肩

還故鄉。莫嫌歸路長。(大陸流人滯台四十載，近年有想家之歎。適國府實施開放政策，故

回鄉探親者眾。) 
 
風滿天。雪滿天。關外平明車馬喧。相逢心重酸。  兒淚漣。母淚漣。一別人間

四十年。教從何處言。(老兵於長白山下與其老母重聚，泣涕不止。) 
 
卜難知。夢難知。或死或生終可疑。奠碑聊寄思。  春也噫。秋也噫。泣拜空墳

亦不辭。是憐還是痴。(兩地人民，久斷音訊，不知生死。故老兵於台家中置其母之靈位，

每日上香叩拜。而內地親故亦疑其已赴九泉，為立墓碑祭之。) 
 
花怕殘。月怕殘。有負釵裙郎愧顏。還鄉悵幾番。  去亦難。留亦難。舊燕淒寒

新燕單。情深兩地間。(當年老兵離鄉之後，在台續娶。今返台則有負髮妻，留鄉則有負繼

配，誠憾事也。) 
 
 
    齊天樂 沙田新城市廣場觀賞音樂噴泉漫發奇想(1988) 

隨歌漫變千般態。絲絲儘揚還墮。碎雨斜飛。長川怒吼。湧起銀濤如鎖。柔聲一

播。又列隊仙姬。靚姿勻妥。共舞霓裳。楚腰搖曳踏蓮過。  泉邊凝望佇久。漸

心魂滌淨。忘了人我。意緒冥冥。水光漾漾。幻出芙渠朵朵。滿沾甘唾。似灑向

塵間。頓消祆火。自笑荒唐。卻愁春夢破。 
 
     踏莎行 湖南郴州汝城送徐良海(苗圃行動受助學童)往廣東清遠升學步少游韻 
情繫湘皋。魂馳杯渡。南天知是繁華處。如何點墨潑長風。孤飛雁怨衡陽暮。 
此別門閭。空裁箋素。春苗但望青無數。郴江應自繞郴山。誰憐卻逐流花去。 
 


